Jamie McCoy – Cyfnewidfa Rheoli – Yr Iseldiroedd ac Awstria, 2022
Clychau gwartheg, clocs a beicio!
Jamie ydw i ac rydw i'n ffermio yng Ngheredigion gyda fy mhartner, Deian.  Rydym yn godro 200 o wartheg ar system lloia bloc, rydym yn cadw 150 o famogiaid magu ac ymhlith pethau eraill, rydym yn cynnig llety aros ar fferm yn ein cartref, mae gennym gae pwmpenni y gall pobl ddod i'w pigo eu hunain, ac yn ddiweddar, rydym wedi arallgyfeirio i werthu llaeth wedi'i basteureiddio trwy beiriannau gwerthu yng Nghastellnewydd Emlyn ac yng Nghilgerran, dan yr enw Llaeth Gorwel.  Mae'n siŵr mai ein gweithgarwch arallgyfeirio gorau hyd yn hyn yw ein hamser - rydw i'n gweithio i AHDB Dairy dan drefniant amser llawn, ac mae Deian yn hoffi camu i ffwrdd o orchwylion y fferm o bryd i'w gilydd hefyd i gael ychydig amrywiaeth pan fo'r llwyth gwaith yn caniatáu.  Sefydlodd fenter arallgyfeirio sglodion coed, a phenderfynodd gymryd ychydig amser i ffwrdd i deithio i'r Antarctig hyd yn oed, a gwneud ychydig o waith i Arolwg Antarctig Prydain.
Mae gosod y peiriannau gwerthu wedi amlygu i ni fod cymryd cam yn agosach i'r cwsmer yn gallu cynyddu'r elw, ond hefyd, gall y wobr fod yn fawr hefyd o ran adborth am y cynnyrch hefyd.  Rydw i'n grediniol y dylai mentrau arallgyfeirio gael eu sefydlu er mwyn cyd-fynd â mentrau sy'n bodoli eisoes yn unig, a bod yn rhaid iddynt darddu o sylfaen gadarn.  Mae profiad wedi dangos bod y rhai sy'n cael eu sefydlu er mwyn ceisio cynorthwyo busnes sy'n mynd trwy gyfnod anodd yn llai tebygol o lwyddo.  Rydw i'n hynod o ddiolchgar i Gyswllt Ffermio am dderbyn fy nghais i'r gyfnewidfa rheolaeth.  Nid yn unig y cyllid a oedd wedi fy ngalluogi i fynd ar fy nheithiau i Awstria a'r Iseldiroedd, ond roedd cymryd rhan wedi peri i mi flaenoriaethu'r teithio, pennu terfyn amser er mwyn ei gwblhau a'm gorfodi i ystyried y pethau a ddysgais yn ofalus, a'u gosod allan i'w rhannu.  Trwy ddarllen hwn, mawr obeithiaf y gallaf ddangos ychydig am yr hyn a welais a'r hyn a ddysgais, ac efallai hyd yn oed eich ysbrydoli chi i fynd ar daith debyg eich hun.
Pwrpas fy nhaith oedd bwrw golwg ar gadwyni cyflenwi, ar gyfer y plethora o gynhyrchion amaethyddol sydd gennym ar ffermydd yng Nghymru, o gig a llaeth, i bren a gwlân, a hefyd y profiadau y gallem eu cynnig.  Mae'r sialensiau gwerthu uniongyrchol yr ydym wedi dod ar eu traws ein hunain yn cynnwys sicrhau deunydd pacio cost-effeithiol ac sydd ar gael, nodi cwsmeriaid a chael mynediad iddynt, a hoffwn archwilio ymhellach sut  y gallwn wella cysylltiadau gyda thwristiaeth.

Mae llafur yn her barhaus ac er bod agor siop fferm yn freuddwyd sydd gen i, rydw i'n gwybod y byddai agor rhywbeth tebyg yn peri i ni fod yn agored i sialensiau staffio fel menter.  Mae peiriannau gwerthu yn ymddangos fel ateb amlwg, ac mae'n un yr ydym yn ei ystyried, ond nid ydynt wedi cael eu hintegreiddio gymaint i'r diwylliant yma ym Mhrydain ag y maent yn Ewrop, ac yma, gallant gael eu cysylltu gyda chynhyrchion o werth is - rydw i'n cofio'r peiriannau gwerthu yn yr ystafell gotiau yn yr ysgol, a oedd yn llawn pop pefriog a hen felysion a phe byddech yn rhoi digon o hyrddiad iddynt, efallai y byddech yn lwcus ac yn gweld pecyn o greision yn cwympo!
Gan ddod yn ôl i dwristiaeth, ceir nifer o sectorau amaethyddol sy'n cael eu cysylltu yn fwy gyda phrofiadau moethus ac ecsgliwsif nag y mae fferm laeth yng Nghymru yn ei ddarparu fel arfer - meddyliwch am winllannoedd ac ogofâu caws yn Ffrainc neu siocled o'r Swistir!  Roeddwn yn dymuno ystyried sut i fanteisio ar farchnad sy'n fwy uchel o ran ei gwerth, ac ystyried sut y gallwn symud o fod yn masnachu nwyddau, fel y sawl sy'n cymryd prisiau, i gynnyrch o werth uwch, gan ddatblygu i fod yn rhai sy'n gosod y pris hyd yn oed o bosibl, ac efallai hyd yn oed sut y gallem elwa o rannu ein ffordd o fyw Cymreig hyfryd gydag ymwelwyr, neu greu profiadau y byddent yn rhai y byddai pobl yn eu chwennych ac yn eu gwerthfawrogi'n fawr.
Efallai fy mod yn cellwair ychydig gyda fy nheitl 'Clychau gwartheg, clocs a beicio', ond mae'n bwysig deall y cyd-destun diwylliannol.  Yn ystod fy nhaith, llwyddais i ymweld â 3 fferm laeth yn yr Iseldiroedd, 1 cynhyrchwr wyau, 2 winllan, 1 fferm ffrwythau cymysg, 1 fferm camelod, 6 hufenfa alpaidd yn Awstria, siopau caws niferus, digon o siopau fferm (ymweliadau a drefnwyd ac ymweliadau ar hap) a nifer anhygoel o beiriannau gwerthu – synnais fy hun gyda faint y llwyddais i'w darganfod!

Wrth i mi gyrraedd maes awyr Schipol, gallwn weld gwartheg o'r awyren, a oedd yn pori ar hyd ffin y lanfa, a meddyliais tybed a oedd unrhyw rai fyth wedi neidio dros y ffos a chyrraedd y llwybr glanio.  Mae'r maes awyr ei hun yn llawn lluniau o wartheg ac mae'n cynnwys cymaint o beiriannau gwerthu sy'n gwerthu pob math o bethau o fasgiau wyneb i nwyddau trydanol, ac oedais yn y maes awyr am ychydig i gychwyn ar fy astudiaethau!

Mae'r fuwch yn rhan o ddiwylliant yr Iseldiroedd - ac maent yn wynebu rhai newidiadau polisi ar hyn o bryd, sy'n bwrw amheuaeth ar ddyfodol nifer o ffermydd llaeth.  Mae nifer yn cael eu cadw i mewn trwy gydol y flwyddyn, ac maent yn cael eu godro gan robotiaid wedi'u lesio, ac mae rheoliadau newydd sy'n ymwneud ag ansawdd dŵr (yn debyg i'n rheoliadau NVZ ni yma) yn golygu y bydd angen i niferoedd mawr o wartheg adael y system.  Pan fynychais farbeciw cymdeithasol a drefnwyd gan gangen leol undeb amaethyddol, darganfyddais y bydd gostwng nifer y gwartheg ymhellach yn golygu na fyddant yn gallu fforddio'r les ar eu robotiaid, heb sôn am unrhyw elw iddyn nhw ar ôl hynny.
Yn yr Iseldiroedd, lle y mae'r tir yn hollol wastad ac mae cryn dipyn ohono islaw lefel y môr, y beic yw'r prif ddull trafnidiaeth.  Ceir 1.3 beic fesul unigolyn yn yr Iseldiroedd – ac mae hynny ar gyfer poblogaeth o oddeutu 17 miliwn.  Mae siopwyr yn defnyddio eu beiciau i deithio.  Yn ystod sgwrs gydag un perchennog siop fferm, amlygwyd y ffaith y bydd car yn cyrraedd yn golygu y bydd mwy o arian yn cael ei wario, gan ei fod fel arfer yn golygu eu bod wedi gorfod dod yn y car, oherwydd y byddant yn prynu mwy nag y byddant yn gallu ei gario ar feic.  Gyda llaw, mae'r meysydd parcio sydd gan y siopau fferm yn eithaf bach.

Yn Awstria, roedd y beiciau yn eitemau a oedd yn gysylltiedig â hwyl, ac roedd nifer ohonynt yn rhai trydan - ni allai'r tirlun fod yn fwy gwahanol o dir gwastad yr Iseldiroedd.  Ymwelais ag ardal Brengenzerwald, a hwn yw un o'r mannau mwyaf prydferth yr wyf i wedi ymweld ag ef erioed (ydw, rydw i wedi bod i Seland Newydd, felly rydw i'n llwyr sylweddoli'r ffaith bod hon yn ddatganiad mawr i'w wneud!).
Roedd hi'n ymddangos mai diwydiant Awstria oedd pren, twristiaid a chynnyrch llaeth yn y rhanbarth yr ymwelais ag ef, ond ar ôl chwilio yn gyflym ar google, amlygir y ffaith bod Awstria yn cael ei chysylltu â nwyddau moethus a pheirianneg hefyd, sy'n bwysig pan ystyrir peiriannau gwerthu gan fod y gwaith peirianneg yn haws cael gafael arno nag y mae modd ei wneud yn y DU ar hyn o bryd.  Pan ofynnais yn Awstria ac yn yr Iseldiroedd ble yr oeddent wedi prynu eu peiriannau gwerthu, yr ateb a gefais bob tro oedd yn lleol, ac nid oedd y gwasanaeth fyth yn her.
Mae ffermwyr yn Awstria yn godro'r gwartheg o safle dan do yn y gaeaf, a leolir mewn man canolog mewn pentrefi gwyliau sgïo, ac y maent yn yr un adeilad â'r storfa porthiant, a chartref y teulu, ac wedi'i adeiladu o bren a sicrhawyd yn lleol yn gyfan gwbl, a'i saernïo gyda chymaint o ofal, sy'n golygu bod yr adeiladau hyn yn rhai mor brydferth.  Yn ystod yr haf, bydd yr un gwartheg yn cael eu troi allan i dir pori llysieuol uwch y mynydd, lle y cânt eu godro gan dîm gwahanol o bobl sy'n gofalu am y stoc ac sy'n prosesu cynhyrchion llaeth yn y fan a'r lle ar y mynydd, mewn mannau digon anghysbell, a chryn filltiroedd o lwybr tancer llaeth.  Ar yr un pryd, mae tîm ar wahân i lawr ar y fferm yn paratoi ar gyfer y gaeaf – cynaeafu gwair yn ddyddiol ac wrth gwrs, yn cyflawni nifer o dasgau eraill.  Y syndod yma yw bod modd i ddau deulu gael eu cynnal yn llwyr gan 20-30 o wartheg - nid sefyllfa gyffredin a welir yng Nghymru.

Mae'r gwartheg yn gwisgo clychau, ond mae'r ffensys trydan dros dro yn dangos bod eu gweithgarwch pori yn cael ei gynllunio yn ofalus ac mae'n annhebygol y bydd yn rhaid i ffermwyr orfod gwrando amdanynt ar draws y mynydd.  Mae clywed sŵn clychau geifr a gwartheg yn canu yn brofiad rhyfeddol, ac mae gan bob cloch wahanol dôn, a heb os, mae hyn yn ychwanegu i'r profiad i ymwelwyr, er y credaf mai treftadaeth ddamweiniol ydyw yn hytrach na cham bwriadol.

Roedd un ffermwr yn y fferm isaf wedi cadw rhai gwartheg yn ôl yn hytrach na'u hanfon i fyny - roedd yn eu galw yn 'grwcynnau', ac roedd hyn yn anarferol.  Un fuwch hŷn, un ychydig yn gloff ac un a oedd wedi camu oddi ar sil y tymor diwethaf a bu angen iddi gael ei hachub gan hofrennydd, felly nid oedd yn ymddiried ynddi i fynd ar y mynydd mwyach!
Mae'r Alpau yn lle chwarae er mwyn sgïo yn y gaeaf, a cherdded neu feicio mynydd yn ystod yr haf.  Byddwch yn teithio ar y lifftiau sgïo i gyrraedd nifer fawr o lwybrau, y maent oll yn ymblethu trwy ffermydd llaeth alpaidd.  Mae'r rhain yn gwerthu cynhyrchion llaeth a gynhyrchir ar y safle i ymwelwyr sy'n mynd heibio.  Maint cyfartalog buchesau yw 20 o wartheg, a chaiff y llaeth ei weini i gerddwyr a beicwyr sy'n pasio, fel llaeth, ysgytlaeth, iogwrt neu hyd yn oed caws a gynhyrchir ar y safle.  Talais tua 2.50 Ewro am wydraid o laeth a oedd tua 300ml.

Roedd rhai o'r cytiau alpaidd yn cynnwys geifr a moch hefyd.  Mae'r moch yn bwyta'r maidd o'r broses o wneud caws, neu unrhyw beth arall dros ben sydd ar gael.  Mae troi gwastraff llaeth yn gig yn golygu na cheir fawr iawn o wastraff yn y system.

Roedd y tir pori Alpaidd yn ddiddorol iawn – nid oeddwn yn adnabod hanner y planhigion a oedd yn tyfu yno, ond roedd yn llawn blodau, perlysiau a llond lle o ieir bach yr haf.  Roedd hwn yn bwynt gwerthu unigryw ar gyfer y rhanbarth, ond i lawr y mynydd yn y siopau caws mwy o faint, roeddent yn gwerthu caws wedi'i rolio yn y 'Blodau' a math arall wedi'i orchuddio yn y 'Perlysiau'.  Mae ganddynt label Ewropeaidd sy'n nodi nad ydynt yn defnyddio unrhyw arferion cynhyrchu silwair yn eu gweithgarwch cynhyrchu (gan eu bod yn cysylltu silwair gydag asidosis) – mae porthiant y gaeaf yn wair perlysiau i gyd, a gesglir mewn wagen neu â llaw, a'i gludo yn rhydd i lofft wair, neu gan ddefnyddio fforch llaw.

Bûm yn ddigon ffodus i weld y broses o gynaeafu gwair gan ddefnyddio tractorau llethrau – sydd ychydig yn fwy o faint na beic cwad, ond sy'n cynnwys offer ar y tu blaen ac yn y cefn.  Mae'n ymddangos bod y peiriannau hyn lawer yn fwy effeithlon na'n peiriannau trwm ni.  Maent yn gweithredu hefyd trwy ddefnyddio un echel ar gyfer nifer o daclau, sy'n cael eu codi ar byst pan na fyddant yn cael eu defnyddio, tan y tro nesaf pan fyddant yn bacio'r echel yn ôl oddi tanynt eto – felly dim ond un set o olwynion ar gyfer taclau fferm niferus, o danc slyri i wagen gwair.  Cyflawnir llawer o'r gwaith gyda llaw yn unig, lle y byddai ffermydd mwy yn rhai mecanaidd erbyn hyn, ac yn y teuluoedd y deuthum ar eu traws yn Awstria, roedd y menywod yn ymwneud lawn gymaint â ffermio ag yr oedd y dynion.

Un neges a fynegwyd yn arbennig o gref yn yr Iseldiroedd oedd yr angen i gynllunio eich amser yn ofalus.  Roedd oriau agor siopau fferm yn fyr, neu roeddent ar agor am ddiwrnodau cyfyngedig.  Mae hyn yn caniatáu iddynt weithredu gyda lefelau staff is, gan gadw presenoldeb ymwelwyr i gyfnodau amser penodedig.  Dim ond rhwng 8am a 9am bob bore y byddai'r fferm camelod yn gwerthu llaeth ffres bob dydd.  Roedd yn rhaid i gwsmeriaid gydymffurfio â'r amserlen honno, neu brynu llaeth wedi'i rewi ar-lein.  Er bod cynhyrchion llaeth camelod yn arbennig o unigryw, roeddwn yn synnu clywed bod eu marchnad yn un fyd-eang a pha mor bell y bydd pobl yn teithio (dros ffiniau rhyngwladol) i'w prynu, ac yna gydag oriau agor mor gyfyngedig (ar wahân i oriau agor eu profiad fferm), roedd yn rhaid i'r cwsmeriaid wneud cryn ymdrech i brynu – er hyn, roeddent yn mynd i drafferth i sicrhau'r cynnyrch, ac roeddent yn fodlon gwneud hynny.
[image: image5.jpg]



Bu hwn yn ymweliad rhyfeddol, a llwyddais i weld cynnyrch amrwd unigryw, digon o gadwyni cyflenwi gwerth ychwanegol, a chanolfan ymwelwyr a oedd yn canolbwyntio ar y profiad yn llwyr, yn dod ynghyd.  Roedd y fferm hon yn arwain at gynhyrchion eraill a oedd yn tarddu o'r llaeth, megis gwirod, sebon a chynhyrchion iechyd.  Ar hyn o bryd, mae'r fferm yn archwilio rôl llaeth camelod wrth helpu pobl i wella ar ôl dioddef covid hir, ac er na ellir gwneud unrhyw honiadau eto, mae'n ymddangos bod ganddynt bwynt gwerthu unigryw newydd efallai yn anecdotaidd!  Roedd gennyf ddiddordeb mewn dysgu bod rhan fwyaf y cynhyrchion wedi'u prosesu yn cael eu cynhyrchu gan drydydd parti neu fusnesau eraill.  Pan fyddwch yn chwilio am laeth camel Ewrop (y cyfeirir ato yn y Qu'ran gyda llaw) ar-lein, fferm gamelod Smit yw un o'r rhai sy'n cael y sylw mwyaf - maent o'r farn bod hyn yn hanfodol i'w busnes, yn enwedig y gwerthiannau trwy'r post.
Roedd siop fferm arall yn yr Iseldiroedd ar agor ar ddydd Gwener a dydd Sadwrn yn unig, ac roedd yn ymddangos bod hyn yn rhywbeth arferol - nid oeddent wedi gweld bod cwtogi'r oriau agor wedi effeithio ar werthiannau, dim ond eu crynhoi mewn cyfnod byrrach, gan olygu bod llai o stoc yn cael ei wastraffu.  Mae hyn yn golygu hefyd eu bod yn gallu mynychu digwyddiadau a ffeiriau ar ddiwrnodau eraill pan fydd y cyfle yn codi, ac mae wedi helpu gyda threfniadau rheoli amser yn gyffredinol.  Roedd gan un lle yr ymwelais ag ef bolisi agored iawn, gan ganiatáu i gwsmeriaid grwydro o gwmpas y fferm - roedd modd i ymwelwyr grwydro o gwmpas y padogau, adeiladau'r fferm a cherdded o gwmpas y peiriannau, a gweld caws yn cael ei gynhyrchu trwy baneli gwydr.  Credaf fod hyn yn rhywbeth cadarnhaol yn gyffredinol, gan ei bod yn ymddangos bod y diwydiant yn fwy tryloyw ac roedd llawer llai o raniad rhwng ardaloedd gwledig/trefol, fodd bynnag, mae gweithredu mor agored â hyn yn dwyn rhai cyfrifoldebau difrifol i ddiogelu enw da'r diwydiant, iechyd a diogelwch, lles anifeiliaid a hylendid bwyd.  Nid ydw i'n credu y byddai modd mabwysiadu dull gweithredu mor anffurfiol yng Nghymru, yn enwedig pan na fydd yr ymwelwyr eu hunain wedi cael yr un cyswllt ag amaethyddiaeth ac efallai na fyddant mor addysgedig ynghylch sut i ymddwyn yn gyfrifol am fferm.
Roedd amseroedd agor y cytiau alpaidd yn Awstria yn dibynnu ar amseroedd y lifftiau sgïo ar y cyfan, gan fod cerddwyr a beicwyr a oedd yn ymweld â'r ardal yn dod oddi ar y mynyddoedd erbyn yr hwyr, ond yn ôl natur y busnesau, rydw i'n siŵr y byddent yn helpu unrhyw un unrhyw adeg o'r dydd oherwydd y lleoliad anghysbell.
Gall peiriannau gwerthu gynnig gwasanaeth 24 awr y dydd yn y lleoliad cywir, ac mae'n gallu bod yn llawer rhatach rhentu'r lle y mae ei angen na siop gyfan.  Hwn oedd un o'r prif fanteision a drafodwyd gyda nifer o fusnesau yn yr Iseldiroedd ac Awstria, a gwelais achlysuron lle'r oedd ffermwyr yr oeddent yn gymdogion i'w gilydd yn cynnal peiriannau ei gilydd er mwyn cynyddu niferoedd y dewisiadau o ran cynhyrchion a oedd ar gael ym mhob lle, felly byddent yn rhywbeth mwy deniadol i gwsmeriaid.  I'r rhai a leolir mewn ardaloedd y mae nifer o dwristiaid yn ymweld â nhw, soniont am y ffaith nad yw pobl yn dod â chyflenwadau gyda nhw pan fyddant yn cyrraedd bythynnod hunanarlwyo, ac y byddant yn troi at beiriant gwerthu lleol ar ôl cyrraedd i brynu cyflenwadau brecwast neu swper.  Roedd peiriannau yn cynnwys stoc briodol er mwyn ymateb i hyn.  Roedd y ffefrynnau i'w cadw mewn peiriannau o'r fath yn cynnwys wyau, llaeth, iogwrt a chymysgedd pancos.  Yn Awstria, yr eitemau cyffredin oedd caws, menyn, llaeth, selsig Almaenaidd a chynhyrchion pate.  Yn ogystal, roedd nifer o'r safleoedd gwerthu uniongyrchol yn focsys (neu'n oergelloedd) gonestrwydd, yn hytrach na phob un ohonynt yn cynnig dewisiadau talu awtomataidd, er bod nifer yn cymryd arian a cherdyn.
Roed siop wyau Automart Roy, er nad oedd person yn gweithio yno, yn cau bob nos er mwyn atal yr angen i orfod mynd yno yn hwyr, er mwyn diogelu amser y teulu yn arbennig.  Mae'r siop, er ei bod yn un hollol awtomataidd, yn agos i'w cartref ac mae'r cyfnodau pan fydd ar gau yn caniatáu iddynt ddiogelu eu preifatrwydd.

Yn yr Iseldiroedd ac yn Awstria, sylwais fod cwsmeriaid yn ymddangos yn fwy bodlon i brynu cynhyrchion unigol ar y tro yn hytrach na siopa am bopeth yn yr archfarchnad, er yr ymwelais ag archfarchnadoedd yn y ddwy wlad.  Yn y ddau le, roedd y nwyddau yn fwy amrywiol, yn ymddangos yn fwy lleol ac efallai y byddai modd eu disgrifio fel rhai mwy gwledig na'n harchfarchnadoedd ni.  Er enghraifft, roedd y detholiad o gaws yn anferth, ac yn cymryd cyfran lawer yn fwy o'r siop nag y byddai yn y DU, gan gynrychioli'r ffaith bod cynhyrchion llaeth yn rhan mor bwysig o'r diet.  Mae'r Iseldiroedd yn drydydd yn rhestr gwledydd y byd lle y caiff cyfanswm mwyaf y cynhyrchion llaeth eu bwyta'r pen, ac mae'r Swistir yn y pumed safle (roedd yr ardal yr ymwelais â hi yn ffinio â'r Swistir).  Mewn cymhariaeth, mae Prydain yn safle 24 yn y byd yn hyn o beth.  Roedd nwyddau wedi'u pobi yn ymddangos yn llawer mwy ffres - mewn Aldi yn Awstria, roedd peiriant lle y gallech brynu cynhyrchion cynnes a ffres wedi'u pobi.
Ar ben arall yr ysgol foethusrwydd, yn yr Iseldiroedd, ceir cwmni bwyd brys (cŵn poeth a sglodion) o'r enw FEBO, lle y mae'r gegin yng nghefn y siop ac mae peiriannau sy'n gwerthu'r un cynnyrch mewn cistiau wedi'u cynhesu wrth ymyl safle gweini arferol.  Ar ôl treulio ychydig amser yn gwylio cwsmeriaid yn y canghennau yn Amsterdam, gwelais yn fuan bod yn well gan rai cwsmeriaid gael gwasanaeth gan unigolyn, ond bod eraill yn dewis osgoi unrhyw gyswllt, gan ddefnyddio'r peiriant gwerthu er mwyn cael eu bwyd brys.  Ystyriwyd y themâu hyn eto sawl gwaith yn ystod fy nheithiau - nid yw pob cwsmer yn dymuno cael cyswllt gyda rhywun bob tro y byddant yn prynu rhywbeth.  Nid yw hyn yn gam mawr i ffwrdd o'r duedd o archebu ymlaen llaw ar-lein, neu o ddefnyddio sgriniau cyffwrdd cyn casglu eich bwyd, fel sy'n dod yn gyffredin yn McDonalds.

Yn y ddwy wlad, roedd siopwyr yn dychwelyd poteli plastig i archfarchnadoedd i'w hailgylchu, gan eu rhoi mewn peiriant awtomatig, yna roeddent yn cael arian yn ôl.  Efallai bod hyn yn peri i'r syniad o brynu potel laeth wydr i'w hailddefnyddio (fel y mae ein cwsmeriaid yng Nghymru yn ei wneud ar gyfer ein peiriant gwerthu llaeth) fod yn fwy o ffordd o fyw nag y mae ar hyn o bryd yng Nghymru. 

Bydd fy sylw olaf am wasanaeth cwsmeriaid a phrofiad y cwsmer.  Mewn ogofâu caws niferus ar hyd llwybr caws KasseStrasse, cynigiwyd cynhyrchion blasus i mi eu profi, argymhellwyd pariadau i mi ac er y bu'r iaith yn rhwystr weithiau, roeddwn yn deall eu bod yn ymboeni am fy mhrofiad i fel cwsmer.  Gwelais ffermwyr yn archwilio eu peiriannau gwerthu, a phan fyddai cwsmeriaid yn cyrraedd, byddent yn aros am ychydig i weld a oedd y cwsmer yn dymuno cael sgwrs, a gwneud yn siŵr bod eu technoleg yn gweithio'n llwyddiannus (rhag ofn).

Yn Amsterdam, bûm yn mwynhau pancos i ginio.  Roedd y gwasanaeth yn wych, roedd y bwyd yn dda, ond y peth mwyaf cofiadwy oedd fy mod wedi cael cylch allweddi bychan gyda chlocsen bren fechan arni yn nodi logo y bwyty pan dalais y bil.  Mae'n siŵr nad oedd hwn wedi costio mwy nag ychydig geiniogau i'w gynhyrchu, ond mae bellach yn fy atgoffa o'r profiad a heb os, mae'n golygu y byddaf yn mynd i fwyta yno eto os byddaf fyth yn dychwelyd i Amsterdam.  Mae cynnal teyrngarwch cwsmeriaid yn bwysig i frandiau Cymreig, ac mae angen i mi archwilio pa ddewisiadau y gallwn ni eu canlyn er mwyn gwneud rhywbeth tebyg nawr.  Efallai mai cynnal raffl lle y cynigir gwobrau, cael deunydd pacio pwrpasol, neu stamp y gall ymwelwyr ei gasglu mewn pasbort wrth iddynt ddilyn llwybr sy'n ymwneud â bwyd o werthwr i werthwr yng Nghymru fydd hyn.  Efallai y bydd yn gystadleuaeth er mwyn ennill gwobrau neu'n godau QR i'w sganio wrth y peiriannau er mwyn dysgu mwy am y tarddiad.
Yn dilyn yr astudiaeth hon, mae gennyf ystod lawn o syniadau i'w datblygu, na fu modd i mi gynnwys nifer ohonynt yn yr adroddiad hwn.  Heb os, byddaf yn canlyn neu'n diystyru nifer fawr o'r syniadau a gefais yn ystod fy nheithiau, a bydd gennyf rai penderfyniadau allweddol i'w gwneud am y ffordd orau o fynd ati gyda'r broses o archwilio gweithio gyda chynhyrchwyr Cymreig eraill ac efallai 'Croeso Cymru' er mwyn meithrin cysylltiadau (ac efallai hyd yn oed cysylltiadau beicio yn arddull KasseStrasse!) rhwng cynhyrchwyr bwyd.

O.N.  Wrth deithio, rhoddais luniau ar Instagram yn bennaf yn ystod rhai o'm hymweliadau – dilynwch fi ar @gorwelfarm, neu ar twitter @jamiegorwelfarm ac mae gennym dudalen Llaeth Gorwel ar facebook.
Crynodeb
Mae cymryd rhan yn y gyfnewidfa rheoli wedi bod yn brofiad pleserus a dylanwadol ac rydw i'n ddiolchgar i Gyswllt Ffermio am gynnig y cyfle.  Rydw i wedi dysgu rhai pethau allweddol sy'n cael eu cynnwys yn yr adroddiad hwn, fodd bynnag, mae plethora o bethau yr arsylwais ac y mae angen i mi dreulio mwy o amser yn ymchwilio iddynt, neu ystyried sut y byddai modd eu gweithredu mewn sefyllfa yng Nghymru.  Rydw i wedi gallu gwneud rhai newidiadau yn syth, a bydd eraill yn cymryd mwy o amser i'w gweithredu.  Mae'r broses o ymweld â busnesau eraill wedi fy nghymell i fwrw ymlaen gyda rhai pethau yr oeddwn eisoes yn eu hystyried, ond nad oedd gennyf yr hyder na'r ymdeimlad o frys i'w canlyn.  Rhaid i mi gyfeirio'n arbennig at dri o'm lletywyr am ymweliadau mor ysbrydoledig a diddorol – aeth Djuke van der Maat, Roy Tomesen a Dorieke Goodijk yr ail filltir wrth fy lletya ac o ran eu cysylltiadau ac wrth rannu gwybodaeth – Diolch yn fawr iawn!  Mae fy nyled yn fawr iddynt.
Newidiadau a wnaethpwyd eisoes o ganlyniad i'r ffaith fy mod wedi cymryd rhan yn y gyfnewidfa reoli
· Wedi archebu labeli potel ar gyfer poteli llai, yr wyf wedi bod yn eu gwerthu heb unrhyw label hyd yn hyn, ar ôl gweld dewis mwy cost-effeithiol o'i gymharu â'r un yr wyf yn ei ddefnyddio ar ein poteli 1 litr

· Prynu peiriant gwerthu ail law gyda'r nod o gynyddu'r cynhyrchion sydd ar gael

· Wedi gwneud cysylltiadau gyda 3 chynhyrchwr bwyd arall lleol i ystyried cyfleoedd i gydweithio

· Cynyddu capasiti yn yr oergell wrth i'r cyfle godi, gyda'r nod o gynyddu nifer y cwsmeriaid sydd gan Llaeth Gorwel ymhellach
Camau i'w cymryd yn y tymor byr
· Ystyried safle newydd er mwyn gosod peiriant gwerthu llaeth er mwyn cynnal cyfran uwch o'r derbyniadau – ar hyn o bryd, lleolir ein peiriannau ar safleoedd manwerthwyr, sy'n cynnig manteision, ond mae cost i hyn hefyd

· Gwella presenoldeb ar gyfryngau cymdeithasol a gweithgarwch ymgysylltu â'r gynulleidfa – ystyried cystadlaethau ac ati

· Cynyddu proffil y peiriannau ymhlith busnesau lleol a sut i gyfathrebu gyda thwristiaid
Newidiadau / datblygiadau sy'n cael eu hystyried ar gyfer y tymor canolig i'r tymor hir
· Ystyried sut i ffurfio rhwydwaith ar gyfer perchnogion peiriannau gwerthu er mwyn cael budd o weithgarwch swmp-brynu, hysbysebu ar y cyd ac ati

· Cysylltu â'r bwrdd twristiaeth i ystyried y posibilrwydd o greu llwybr rhwng peirannau gwerthu presennol

· Ystyried sut i ddatblygu'r profiad i gwsmeriaid yn ein cae pwmpenni ymhellach

· Ystyried y dewisiadau er mwyn croesawu ymwelwyr i'n fferm

Prif bethau a ddysgwyd

1. Peidiwch â bod ofn codi pris teg am eich cynnyrch

2. Mae profiad y cwsmer yn hanfodol

3. Gall peiriannau gwerthu ddod yn rhan o ddiwylliant siopa

4. Gall cadwyni cyflenwi byr fod yn werth chweil i'r cynhyrchwr a'r cwsmer

5. Manteisiwch yn llawn ar y cwsmeriaid y mae gennych chi fynediad iddynt, gan fodloni eu hanghenion nhw yn benodol

6. Mae'r diwydiant twristiaeth, law yn llaw â bwyd a diod, yn hanfodol i amaethyddiaeth, ac mae modd manteisio'n well ar y cysylltiadau hynny

7. Gall brandio, labelu ac adrodd eich stori chi yn dda ychwanegu gwerth i'ch cynnyrch, neu wella profiad y cwsmer

8. Mae deall chwilotwyr a'u hoptimeiddio yn hanfodol ar gyfer gwerthiant ar-lein

9. Bydd cael pwynt gwerthu unigryw yn helpu i symud eich cynnyrch o fod yn nwydd i fod yn rhywbeth moethus

10. Mae angen i oriau agor gyd-fynd ag ymrwymiadau eich busnes a'ch bywyd

